
240 La forme des prieres ecclesiastiques, avec la maniere d’administrer les Sacremens, et celebrer le Mariage, et la visitation des malades*. [1542]



Les jours ouvriers le Ministre fait telle exhortation à prier que bon luy semble, l’accommodant au temps et à la matiere qu’il traitte en sa predication.

Pour les Dimanches au matin, on use communément de la forme qui s’ensuit.




PRIERE.


Nostre aide soit au nom de Dieu qui a fait le ciel et la terre, Amen.




EXHORTATION.


Mes freres, qu’un chacun de vous se presente devant la face du Seigneur, avec confession de ses fautes et pechez, suyvant de son cœur mes paroles.




CONFESSION.


Seigneur Dieu, Pere eternel et tout-puissant, nous confessons et recognoissons sans feintise devant ta saincte Majesté, que nous sommes povres pecheurs, conceus et nais en iniquité et corruption, enclins à mal-faire, inutiles à tout bien : et que de nostre vice nous transgressons sans fin et sans cesse tes saincts commandemens. En quoy faisant nous acquerons par ton juste jugement ruine et perdition sur nous. Toutesfois, Seigneur, nous avons desplaisir en nous-mesmes de t’avoir offensé, et condamnons nous et nos vices, avec vraye repentance, desirans que ta grace subvienne à nostre calamité.

Vueille doncques avoir pitié de nous, Dieu et Pere tres-benin, et plein de misericorde, au nom de ton Fils Jesus Christ nostre Seigneur : et en effaçant nos vices et macules, eslargi-nous et augmente de jour en jour les graces de ton S. Esprit, à fin que recognoissans de tout nostre cœur nostre injustice, nous soyons touchez de desplaisir, qui engendre droite penitence : laquelle nous mortifiant à tous pechez, produise fruits de justice et innocence, qui te soyent agreables par iceluy Jesus Christ nostre Seigneur, Amen.

Cela fait, on chante en l’assemblee quelque Pseaume : puis le Ministre commence derechef à prier, pour demander à Dieu la grace de son S. Esprit, à fin que sa Parole soit fidelement exposee à l’honneur de son nom, et à l’edification de l’Eglise : et qu’elle soit receuë en telle humilité et obeissance qu’il appartient. La forme est à la discretion du Ministre.

En la fin du sermon, le Ministre apres avoir fait les exhortations à prier commence en ceste maniere.

241 Dieu tout-puissant, Pere celeste, tu nous as promis de nous exaucer en nos requestes que nous te serions au nom de ton Fils Jesus Christ bien-aimé nostre Seigneur, et aussi nous sommes instruits par la doctrine de luy et de ses Apostres, de nous assembler en son nom, avec promesses qu’il sera au milieu de nous, et qu’il sera nostre intercesseur envers toy, pour impetrer toutes choses dont nous consentirons sur la terre.

Premierement nous avons ton commandement de prier pour ceux que tu as constituez sur nous superieurs et gouverneurs : en apres pour toutes les necessitez de ton peuple, et mesmes de tous hommes. Parquoy en confiance de ta saincte doctrine, et de tes promesses, d’autant que devant ta face, et au nom de ton Fils nostre Seigneur Jesus nous sommes ici congregez, nous te supplions affectueusement nostre bon Dieu et Pere, au nom de nostre Sauveur unique et Mediateur, vueille nous par ta clemence infinie gratuitement pardonner nos offenses, et tellement attirer et eslever à toy nos pensees et nos desirs, que de tout nostre cœur nous te puissions requerir, voire selon ton bon plaisir, et volonté laquelle seule est raisonnable.

Nous te prions donc, Pere celeste, pour tous princes et seigneurs tes serviteurs, ausquels tu as commis le regime de ta justice : {Pseau. 51.} et singulierement pour les Seigneurs de ceste Cité, qu’il te plaise leur communiquer ton Esprit, seul bon et vrayement principal, journellement leur augmenter : {1. Tim. 6. ; Apoc. 17. et 19. ; Matth. 28. ; Luc 1.} tellement que recognoissans en vraye foy Jesus Christ ton Fils nostre Seigneur estre le Roy des rois, et Seigneur sur tous seigneurs, comme tu luy as donné toute puissance au ciel et en terre, ils cerchent de le servir, et exalter son regne en leur domination, gouvernans leurs subjets, qui sont les creatures de tes mains, et brebis de ta Pasture selon ton bon plaisir : à fin que tant ici que par toute la terre, estans maintenus en bonne paix, nous te servions en toute saincteté et honnesteté : et estans delivrez de la crainte de nos ennemis, te puissions rendre louange en toute nostre vie.

{1. Pierre 5.} Aussi nous te prions, Pere veritable et Sauveur, pour tous ceux que tu as ordonnez Pasteurs à tes fideles, et ausquels tu as commis la charge des ames, et la dispensation de ton sacré Evangile, que tu les conduises par ton S. Esprit, à fin qu’ils soyent trouvez fideles et loyaux Ministres de ta gloire, ayans tousjours ce but que toutes les povres ouailles esgarees soyent recueillies et reduites au Seigneur Jesus Christ, principal Pasteur et Prince des Evesques : à fin que de jour en jour elles profitent et accroissent en luy à toute justice et saincteté. D’autrepart vueille delivrer toutes tes Eglises de la gueule des loups ravissans, et de tous mercenaires qui cerchent leur ambition ou profit, et non point l’exaltation de ton sainct nom tant seulement, et le salut de ton troupeau.

Apres nous te prions, Dieu tres-benin et Pere misericordieux, pour tous hommes generalement, que comme tu veux estre recognu...

